
Zilbor-hesteko odol zentro pribatuei Espainiak ere baietz 

Baldintza zorrotzak jarriko direla dio Gobernuak, baina gura duten gurasoei atea irekiko zaie beren ume jaioberrien zilbor-hesteko zelulak gordetzeko 


arantxa iraola - DONOSTIA 

Umea jaiotzen denean haren zilbor-hesteko odoletik zelulak hartu, izoztu eta gorde. Izen eta abizenekin. Gerorako. Herrialde aberats zenbaitetan zabaltzen ari da jarduera hori. Zentro pribatuek egiten dute, diru truke. Izan ere, gauza jakina da zilbor-hesteko odolean zelula amak daudela, zelula ahaltsuak, eta inoiz umea gaixotzen bada akaso Ðez dago argiÐ osatzeko giltzarria izan daitezkeela. Espainiako Osasun Ministerioko buruek atzo esan zutenez, beraiek ere aurki onartuko dute zentro pribatu horien jarduna. 

Araudia Europako Batasunak gaiaren gainean emandako zuzentarauan oinarrituko dutela esan zuen atzo Elena Salgado ministroak. Testu horrek banku pribatu horien jardunerako baldintza «oso zorrotzak» jartzen dituela esan zuen, eta zorroztasun hertsian jokatuko dutela beraiek ere. Lehentasuna, beti ere, banku publikoek izango dutela nabarmendu zuen. Ohiko jarduera da lehendik ere ume jaioberrien zilbor-hesteko odoleko zelulak gordetzea, baina modu anonimoan, izen-abizenik gabe. Espainiako Osasun Ministerioak berak 20.732 ditu zerrendatuta. Banku publikotan daude, ez eman dituenarentzat, beharrean dagoen edonorentzat baizik.Itziar Alkorta Euskal Herriko Unibertsitateko Zuzenbide fakultatean irakaslea da, bioetika gaietan aditua. Sinesgogor samarra da banku pribatuon jardunarekin: «Zilbor-hesteko zelulen transplante autologorik ez da inoiz egin». Alegia, ez da lortu inoiz norbere umearentzat izotzetan gordetako zelulen bidez umeren bat salbatzea. Usteak daude, ebidentziarik ez. Sinesgogorrak dira Frantziako Gobernuko agintariak ere, gaiarekin. Ez dituzte, propio, bankuok galarazi, baina iritzi kritikoa eman du txosten batean Frantziako Aholkularitzarako Batzorde Etikoak: «Bankuok esperantzak sortzen dituzte, eta berez merkataritza egitasmoa dena mozorrotu egiten dute, umeak erabiliz». 

miguel angel vesga x transfusio eta giza ehunen euskal zentroko zuzendaria 

«Ebidentziarik ez dago zelulak gordetzea baliagarria dela esateko» 

a.i - GALDAKAO 

Transfusio eta Giza Ehunen Euskal Zentroko zuzendari Miguel Angel Vesgak zuhurtzia eskatzen du zilbor-hesteko zelulen erabilgarritasunaren inguruan. 

Zilbor-hesteko zelulak polemikaren zurrunbiloan. Zer dute? 

Gauza jakina da zilbor-hesteko odolean dauden zelulak ez daudela oso garatuta, eta gaitasuna dutela bizkarrezur muineko zelula bihurtzeko... 

Zelula amak direla esan dezakegu, beraz... 

Zelula amak dira, bai. Baina zelula ama klase asko daude. Hauek, batez ere, bizkarrezur muineko zelulen erregeneraziorako dira onak. Baina oraindik asko falta da zelula amen funtzioak zein diren ikasi eta izan dezaketen erabilgarritasuna ezagutzeko. 
Baina jada erabiltzen dira, ezta? 

Konpatibilitate handiko zelulak lortu behar izaten dira bizkarrezur muineko transplanteak egiteko, eta beti ez da erraza izaten. Aurren-aurrena gaixoaren anai-arrebetara jotzen da. Bide horretan deus lortzen ez bada, mundu mailako banku batera jotzen da, propio, jendeak borondatez emandako bizkarrezur muineko zelulak gordetzen dituen nazioarteko erregistro handira. Litekeena da hemengo eri batentzat bateragarritasun handiko zelulak Singapurren aurkitzea, edo Wyomingen... Eta, zilbor-hesteko odoleko zelulak ere bizkarrezur muineko transplanteetarako egokiak zirela ikusi zenean, zilbor hesteetatik erauzitako zelulak ere erregistro horretan sartzea erabaki zen. 150.000-200.000 zilbor-heste egongo dira gaur egun, premian aurkitzen direnen pertsonentzako prest. Erregistro hori ondo hornituta edukitzea da gure helburu nagusia. 

Beraz ez da kontu berria zilbor hesteetako zelulak gordetzea... 

Ia herrialde guztietan daude egun zilbor-hesteko zelulak gordetzen dituzten bankuak.Bizkarrezur muineko transplante premian dauden pertsonei aukera berri bat ireki zaie. 

Berria zelula horien erabilera pribatua da, norberak bere umearen balizko gaixotasunak sendatzeko gordetzea, dirua ordainduta, gainera. Zerbaitetarako balio du horrek? 
Zilbor-hesteko odoletik erauzten diren zelulen erabilgarritasuna oso mugatua da gaur egun. Ebidentzia zientifikorik ez dago egun norberaren zilbor-hesteko zelulak gordetzea baliagarria dela esateko. Geroan? Auskalo. Itxaropen handiak sortu dira zelula hauen inguruan, gaitz guztiak sendatzeko sekretua gordetzen dutela dirudi. Horrela balitz, bai ederki. Baina oraindik ere bide luzea dago egiteko. 

Erraza al da zelulak erauzteko prozesua ? 
Erditzeak ez dira programatzen, eta, gero, ez da gauza erraza zilbor-hestetik odola erauzi eta izozteko atontzea. Jende prestatua behar da... Eta zaila eta garestia da, une oro, erditze bakoitzean prest dagoen jende ejertzito bat izatea. 
Sistematikoki ume guztien zilbor-hesteak gordetzen hasteko gogoeta sakona egin beharko litzateke, beraz... 

Horrelako erabakiren bat hartzeko asko pentsatu beharko litzateke. Egun martxan dagoen sistemarentzat aldaketa handia litzateke, eta, hartzen diren erabakiak ondo pentsatuta hartu behar dira. Gutxienez ere, egun dagoena ez galtzea bilatu behar da; martxan dagoen sarea hondatzea galera handia litzateke. 
Zein da arriskua? 

Orain norbera bere zilbor-hestea gordetzen hasteak, munduko erregistroa ahultzea ekar dezake. Bakoitzak bereari begiratuko lioke, berea gordetzeari, donazio anonimoen aldeko hautua albora utzita... 

Baina eskubidea dutela diote zenbait gurasok... 

Bai noski, ulertzen dut zilbor-hesteko odoleko zelulak gordetzeko jendeak izan dezakeen irrika, bestela zakarretara botatzen dira zilbor-hesteak, eta, ezin da ukatu, zelula oso ahaltsuak dituzte... Egia da, norberak bere gauzak gordetzeko eskubide indibiduala hor dago, eta aintzakotzat hartu behar dut, nahiz eta egun, ditudan datuekin pentsatzen dudan auzitan jartzeko modukoa dela horren erabilgarritasuna... 

